
1.Ортағасырлық Қызылқала қаласы Маңғыстау облысы, Маңғыстау ауданының орталығы Шетпеден 18 км солтүстік батыста, Шайыр ауылдық аймағының жерінде, Шайыр ауылынан 13 км шығыста, Ақмыш (Ақмыс) бұлағының жағасында орналасқан.  Географиялық кординаттары: С.44. 14.808, Ш.051.59.279, теңіз деңгейінен биіктігі 166 м. 

Қызылқала алғаш рет 1978 жылы КСРО Ғылым Академиясы Археология институтының Волга-Орал экспедициясы (жетекшісі Л.Л.Галкин) ашып, 1978, 1981, 1982 жылдарда оның тарихи-топографиялық құрылымын зерттеп, оның құрамына кіретін әртүрлі бөліктерінде және төңірегінде орналасқан обаларда археологиялық қазба жұмыстарын жүргізген.

2004-2005 жылдары Қызылқалада зерттеу жұмыстарын Маңғыстау мемлекеттік тарихи-мәдени қорығының (директоры Ф.К.Таммова) А.Е.Астафьев басқарған тобы жүргізді. 2004 жылғы жұмыстары барысында Қызылқаланың тарихи-топографиялық құрылымын анықтау онан әрі жалғастырылып, оның әртүрлі бөліктеріндегі мәдени қабатының қалыптасу тарихын білу үшін 2 байқау қазбасы (шурф 1, шурф 2) және кең көлемде екі қазба (қазба1, қазба2) жүргізілді.

2005 жылғы жұмыстар барысында қаланың тарихи-топографиясын зерттеумен қатар, 2004 жылғы қазба 1 оңтүстік-шығыс бағытында кеңейтіліп, онан екі мәдени горизонттық қалдықтары ашылып, қаладағы тіршіліктің ХІІІ ғасырдың басында тоқтағаны анықталды.

2008 жылы Қызылқала археологиялық экспедициясы (жетекшісі профессор М.Елеуов) қаланың тарихи-топографиялық құрылымын зерттеп, цитадельдің шығыс бұрышының ішкі жағында (қазба 1), шығыс бұрышында (қазба 2) және рабатта қазба (қазба 3) жұмыстарын жүргізді.

2.Ортағасырлық Қызылқаланың тарихи-топографиялық құрылымы цитадель мен рабаттан тұрады.

Көлемі 100х115м келетін цитадельдің қабырғалары тастан қаланған, бұрыштарында онан сыртқа шығып тұрған мұнаралары бар.

Цитадельді жан-жағынан қоршап жатқан рабаттың көлемі 7,6 га, оның мәдени қабатының орташа биіктігі цитадельдің сыртында 2-2,5 м, ал онан қашықтаған сайын мәдени қабаты жұқара түскен (1-1,5м).

2008 жылы қазба 1 цитадельдің ең биік шығыс бұрышының ішкі жағында жүргізілді. Көлемі 12х16м қазба 2,5-2,7м тереңдікте қазылыпонан жоғарғы (соңғы)құрылыс кезеңінің 4 бөлмесі және төменгі құрылыс кезеңінен бір бөлме ашылды. Жоғарғы құрылыс кезеңдегі бөлмелердің қабыры тас пен кесек аралас қаланған, көлемдері 4х17; 3,5-4,2х4,5; 3,75х2,5; 9х3 м. Төменгі құрылыс кезеңіне қатысты бір бөлменің көлемі 7х7,5м.

Кесік. Цитадельдің қамалының солтүстік-шығыс қабырғасының қалыңдығын анықтау мақсатымен төменгі құрылыс кезеңінен ашылған бөлменің солтүстік-шығыс қабырғасында ұзындығы 4 м, ені 1 м, тереңдігі 2 м.

Жүргізілген қазба жұмыстары барысында цитадельдің солтүстік-шығыс қабырғасының кесік салынған жердегі қалыңдығы 3,75 м, оның төменгі құрылыс кезеңіндегі бөлменің еденінен биіктігі 2м. Кесіктегі қазба жұмыстары 2009 жылы жалғастырылады.

Қазба 2. Цитадельдің шығыс бұрышындағы мұнарасының көлемдерін және оған іргелес жатқан солтүстік-шығыс, оңтүстік-шығыс қамалдың қабырғаларын зерттеу мақсатында қазба 1-ден солтүстікке, солтүстік-шығысқа, шығысқа және оңтүстік-шығысқа қарай қазба 2 салынды. Қамалдың үстіндегі солтүстік- шығыс бөлігінің ұзындығы 7 м, ені 3м. Ал оңтүстік-шығыс бөлігіндегі ұзындығы 12,5 м, ені 4-4,5 м. Қазбаның бетінде жатқан өсімдік қабатын тазартқаннан кейін 1-қазбаның солтүстік-шығыс жиегінде 1 м жерден және оңтүстік-шығыс қабырғаның шығыс бұрышынан 2 м жерден оңтүстік бұрышынан 1,25 м жерден қаланған тастар шықты. Онан әрі қарай осы тастардың беті ашылып, қамалдың сыртқы қабырғасына дейінгі аралықта тазарту жұмыстары жүргізілді. Жүргізілген жұмыстардың барысында ені 1,5-2 м ретсіз жатқан әртүрлі көлемдегі тастардың сыртынан, 1-қазбаның оңтүстік бұрышындағы жоғарғы нүктеден 1-1,25 м тереңдіктен жиегі үлкен, жалпақ, қалың тастармен қаланған қамалдың сырты ашыла бастады. Онан әрі қарай қазба жұмыстары қамалдың шығыс бұрышы мен оған іргелес жатқан оңтүстік-шығыс және солтүстік-шығыс қабырғаларының сыртында жүргізілді. Қамалдың сыртында жүргізілген қазбаның солтүстік-шығыс жағындағы ені 1,5-3 м оңтүстік-шығыс жағында 7 м, тереңдігі 2-2,5 м цитадельдің шығыс мұнарасын және оған іргелес жатқан оңтүстік-шығыс, солтүстік-шығыс қабырғаларының сырты 2-2,5 м тереңдікке днйін қазылып, шығыс мұнараның көлемі 7х7 м екені анықталды, ол солтүстік-шығыс және оңтүстік-шығыс қабырғалардан 1 м сыртқа шығып тұр. Солтүстік-шығыс қабырғаның сырты ашылған бөлігінің ұзындығы 5,25 м, ал оңтүстік-шығыс қабырға – 9м. Цитадельдің солтүстік-шығыс және оңтүстік-шығыс қабырғасы мен мұнарасының сырты көлемдері 0,9х0,32х0,7; 0,3х1х1,1; 1,35х0,55х0,26; 0,6х0,85х0,3; 0,72х1,1х0,4 м келетін, қырлары өңделген және өңделмеген жергілікті құмтастардан тегіс жағы қамалдың сыртына қаратып қаланған. Арасына, жігіне пахсы салынған үлкен тастар ұқыпты етіп төменнен жоғары қарай (қамалдың ішіне қарай) тартып қаланған. Олардың жоғары қарай көлбеулігі 2 метрде 0,25м тең. Цитадельдің шығыс мұнарасын ашу кезінде оның солтүстік-шығыс қабырғасының шығыс бұрышына жақын жердегі бөлігі ұзындығы 2,2 м аралықта 1,5 м биіктікке дейін бұзылғаны анықталды.

Мұнараның оңтүстік-шығыс қабырғадан 1 м сыртқа шығып тұрған бөлігі 6 м жері 1,5-2м биіктікте бұзылған. Цитадельдің шығыс мұнарасының солтүстік-шығыс және оңтүстік-шығыс бөліктеріндегі бұзылған жердегі тастардың қабырғаның жиегінде (қамалдың үстінен 1,5-2 м тереңдікте) жатқанына және оның үстін кейіннен құлаған тас аралас топырақтың басып жатқанына қарағанда, мұнараның бұл бөліктері цитадельдегі тіршіліктің соңғы кезіндей-ақ  бұзылған болса керек.

Цитадельдің шығыс бұрышын және оған іргелес жатқан солтүстік-шығыс, оңтүстік-шығыс қабырғаларының сыртын ашу кезінде бірнеше ыдыс сынықтары табылды. Олар нұсқасына, қоспасына қарағанда цитадельдің жоғарғы құрылыс кезеңіндегі бөлмелерден табылған ыдыстарға ұқсас, бояулы ыдыстар кездескен жоқ.                    

